
Рәсем белем бирү эшчәнлеге
Тема: Традицион булмаган ысул белән песнәк һәм 
карабүрек кошларын ясау
Максат: Кышлаучы кошлар турында балаларның күзаллауларын киңәйтү.
Бурычлар:
· Трафарет (киселгән бәрәңге) ысулы белән песнәк һәм карабүрек ясарга өйрәтү, гәүдә өлешләренең пропорцияләрен дөрес чагылдыруларына ирешү. 
· Иҗади сәләтләрен, фантазияләрен үстерү. 
· Кышлаучы кошлар турында кайгыртырга теләк уяту.
Сүзлек: карабүрек, песнәк, томшык, чукыр.
Төп белем бирү өлкәсе: иҗади сәнгать.
Интеграль белем бирү өлкәсе: танып белү, социальләшү.
Алдан эшләнгән эш: кышлаучы кошлар турында шигырьләр уку, табышмаклар чишү, альбомнар, слайдлар карау, әңгәмәләр үткәрү, саф һавада күзәтүләр оештыру.
Җиһазлау: Күрсәтмә материаллар: “Кышын кошлар” презентациясе, хат, кош маскалары, үрнәк рәсемнәр, песнәк һәм карабүрек рәсемнәре. Өләшү материаллары: альбом бите, калын һәм нечкә пумала, банка балән су, гуашь буявы (сары, кара, кызыл төсләр), палитра, поднос, киселгән бәрәңге.
Барышы: 
· Хәерле иртә, балалар!
· Хәерле иртә, агачлар!
· Хәерле иртә, кошлар!
· Хәерле иртә, кояш!
· Хәерле иртә, дуслар!
· Балалар, бүген безгә почтадан хат китерделәр. Адресын укып карыйк әле, хат кемгә икән (адресны укый). Хат безнең төркемгә килгән, ачып укыйк әле. Хат Урманчы бабайдан килгән.
“Кадерле, балалар! Җәй көне урманым кошлар тавышыннан шаулап торды. Көз җитүгә күчмә кошлар җылы якка киттеләр, кышлаучы кошларның да күбесе авылга кешеләр тирәсенә күченде. Урманым тынып калды, миңа бик күңелсез. Мин бигрәк тә песнәк һәм карабүрек кошларын ошатам. Балалар, сез миңа ярдәм итмәссезме икән, миңа песнәк һәм карабүрек кошларын ясап җибәрмәссезме икән.”
Балалар нишлибез, Урманчы бабайга ярдәм итәбезме? Ярдәм иткәнче, мин сезне тикшереп карамакчы булам, сез кышлаучы кошларны беләсезме икән. (“Кышын кошлар”презентациясен карау, кошларның исемнәрен атауларына ирешү-песнәк, чыпчык, ала карга, саескан, тукран, карабүрек, чукыр.)
Әңгәмә оештыру:
· Кышын кошларга кыенмы? 
· Ни өчен? 
· Без аларга ничек ярдәм итә алабыз? 
· Алар нинди азык белән тукланалар? 
· Әйдәгез, балалар, “Килегез, кошкайлар”уенын уйнап алыйк.
· Килегез, кил, кошкайлар, 
Сез бит безнең дускайлар.
Бакчабызга куныгыз, 
Көн дә кунак булыгыз.
Чыпчык,чыпчык-чык-чырык
Җим сиптем, кил син очып.
· Песнәк, песнәк, кил тизрәк
Җим сибәм сиңа әзрәк.
· Күгәрчен, күгәрчен.
Җимнәр сибәм, күрәмсең.
Хәзер бармак уены да уйнап алыйк:
Карга килгән-казан аскан,
Саескан килгән-су салган,
Тукран килгән-тоз салган.
Песнәк килгән-пешергән,
Күгәрчен ашап бетергән. (Өстәлләр янына утыру)
Песнәк һәм карабүрек рәсемнәрен карау:
· Песнәк белән карабүрекнең гәүдәсе нинди формада;
· Гәүдәдә нәрсәсе бар;
· Койрыгы нинди;
· Аяклары нинди;
· Башы нинди формада;
· Башында нәрсәләре бар;
· Томшыгы нинди;
· Кошларның төсе ниди?
Кошларны без киселгән бәрәңге белән ясаячакбыз. Башына түгәрәк, гәүдәсенә овал формалы бәрәңге алачакбыз. Иң беренче кошның гәүдәсен ясарбыз, моның өчен овал формалы бәрәңгене алабыз, аның яртысын калын пумала белән кызыл, яртысын кара төс белән буыйбыз. Ә баш өчен түгәрәк бәрәңге алабыз һәм кара төскә буыйбыз. Трафаретларны альбом битенә төшерәбез. Койрыгын, аякларын, томшыгын, күзләрен тулыландырып ясап бетерәбез. Аларны нинди пумала белән ясасак отышлырак булыр (нечкә). Сез кайсы кошны ясыйсыгыз килә, үзегез сайлап ясый аласыз (балалардан сорау).
Тыныч кына музыка астында балаларның мөстәкыйль эшләве, һәр бала янына килеп индивидуаль ярдәм ителә. Эшчәнлек ахырында балалар ясалган рәсемнәрне бергәләп карыйлар, нәтиҗә чыгаралар. Кипкәннән соң рәсемнәрне Урманчы бабайга бирергә дип сөйләшенә.
